
(લલિત છંદ)






યુવતિ તે મળી શાક્યનાથને, ચરણ પંકજે જોડી હાથને;

નમન નમ્રતા ભાવથી કર્યું, વદન આંસુડે ભીંજિયુ ઘણું.

નયન છે શીળાં જો કપોતીનાં, નયન તેહવાં એહ રોતીનાં;

યુવતિ ત્યાં પછી દીન વાણીએ, વચન ઉચ્ચરી ભાવ આણીને.







(ઢાળ)







ભાવ આણી બોલી વાણી, વિનત વનિતા ત્યાં પછી,

“ઓ નાથ ! આહિં તમેજ આવ્યા ! દીનપર કરુણા કરી.

પેલી તટ તરુરાજિમાં, મુજ પર્ણકુટીમાં હું વસું,

ને બાળ મુજ ઉછેરતી રહી, દુઃખ જાણ્યું નહિ કશું.

નાથ એ વટરાજિમાં કરી, તેંજ કાલ્ય દયા ઘણી,

દીધું વચન બાળ ઉગારવા” બહુ દીન તે યુવતિ ભણી.

"બાળુડો મુજ ખેલતો ચાલી ગયો તરુ કુંજમાં,

કંઈ કુંંપળ પણ વિશેજ દીઠો કૂટિલ એક ભુજંગ ત્યાં.

વીંટી વળિયો નાગ એ મુજ બાળુડાના કર પરે,

ને બાળ હેને ચીઢવતો કંઈ હાસ ખડખડ શોર કરે !

તીવ્ર જિહ્વા યુગલ ધરતો, શીતળ હેનો ગોઠિયો.

મુખ વિકસાવીને ફુંફવાટા કરતો ચીઢવતાં જ્યાં ઊઠિયો,

પણ હાય ! એ મુજ બાળુડો ક્ષણવારમાં પીળો થયો,

નિસ્તબ્ધ પડિયો, મેં ન જાણ્યું કેમ એ રમતો રહ્યો.

અધરપુટના બંધથી મુજ સ્તન તજ્યું વળી તે ક્ષણે,

કોઈ કહે ‘વિષ ચઢ્યું હેને’ ‘નહિ જી’ વળી કો ભણે.

પણ મેં ગૂમાવાયે નહિ, મુજ બાળ મોંઘા મૂલનો,

ને ફરી વિકાસ થવા ચહીને કરમિયા એ ફૂલનો.

માંગ્યું ઔષધ સહુ કને, જે બાળુડાને લોચને,

ફરી ઊડી ગયેલું તેજ પૂરે, પૂરે મન મુજ મોદને.

ચુંબન બિંદુ એ સર્પતણું કંઈ ઝીણું અતિ નાનું,

વૈર ન મુજ બાળ શું એ રાખે હું નિશ્ચય મન જાણું.

માયાળું મુજ બાળ હુતો અતિ, પ્રાણી વિશે ધરે પ્રેમ;

રમત રમતમાં સ્પર્શ કરતાં સર્પ દૂભે હેને કેમ ?

